
At hava 
virðing 
fyri egn­
um sam­
tyktum

Høgni Hoydal
Kjak síða 23

Tað er 
so lætt...

– Tað tykist ikki vera nakar poltiskur 
vilji til at siga hart og týðuliga, at 
vit vilja brúka føroyska framleiðslu. 
Tað kann ikki vera nakað forgjørt í, 
at føroyskar byggiverkætlanir taka 
støði í tí, sum vit sjálvi framleiða. 
Tað hevði verið eitt sterkt signal at 
sent, um almennu Føroyar gingu á 
odda við boðskapinum um, at vit 
skulu keypa føroyskt. Ella mugu tey 
bara siga hart, at vitikki vilja nýta 
føroyska arbeiðsmegi.

So bersøgin er stjórin á snikkara­
virkinum í Vatnsoyrum, sum síðani 
1968 hevur framleitt hurðar og 
vindeygu til føroyska marknaðin. 

Í samrøðu við Sosialin mánadag­
in vísir hann á, hvussu svárt tað er 

at síggja, hvussu tað almenna tekur 
útlendska framleiðslu fram um før­
oyska framleiðslu.

Stjórin á HDYGD nevnir fleiri 
dømi. Eitt nú at tey ikki sluppu 
at bjóða seg fram, tí arkitektarnir 
velja útlendskar loysnir fram um 
føroyskar loysnir. Dømi, hann nevn­
ir, er Landssjúkrahúsið, at vindeyg­
uni av onkrari orsøk partú skuldu 
vera úr aluminium.

Onnur dømi eru Klaksvíkar 
Sjúkrahús og Boðanesheimið í Havn, 
har føroyski vindeygaframleiðarin 
heldur, at tað bleivi »vent og snarað 
soleiðis, at teirra vindeygu ikki 
kundu nýtast«.

Vit kunnu øll semjast um, at 

tað er ómetaliga 
harmiligt, at vit 
sjálv, sum búgva 
her í Føroyum, ikki 
stuðla okkara egnu 
framleiðslu.

Tað er júst tað, 
sum reklamuátakið, 
sum varð sjósett 
fyrr í ár, gekk út 
uppá, at vit skulu styðja føroyska 
framleiðslu við at keypa føroyska 
framleiðslu.

Hinvegin, so skulu vit sjálvandi 
ikki siga, at vit skulu keypa 
føroyska framleiðslu fyri einhvønn 
prís. Sjálvandi skal framleiðslan 
vera kappingarfør. Men er 

hon tað, so eigur tann almenni 
byggimyndugleikin at hugsa um, 
hvussu nógv arbeiði og hvussu 

nógvar pengar eitt nú framleiðslan 
av vindeygum til Landssjúkrahúsið 
hevði lagt eftir seg í landinum.

Sum skilst á føroyska vindeyga­
framleiðaranum í blaðnum mána­
dagin, so verður tað ikki gjørt.

Og tá hann tosar um at flyta 
framleiðsluna til Litava fyri at virkið 
skal røkka byggimarknaðinum í 
Føroyum, so er okkurt ravruskandi 
galið – serliga um tað er landið, sum 
gongur á odda við skeivu gongdini í 
ikki at keypa føroyska framleiðslu!

Keyp føroyskt – bara viðhvørt

Løgmaður hevur føðingardag 
í dag. Hann fyllir 49 ár. Tað 
var fríggjadagin 28. august í 
1964, at løgmaður sá ljósið á 
fyrsta sinni.

Men okkara løgmaður 
náddi ikki forsíðuna á Sosi­
alinum hendan dagin. Hevði 
redaktiónin vitað, so var 
helst øðrvísi. Men størsta tíð­
indasøgan hendan dagin var, 
at havnarfólk tóku nýggja 
vatnbrunnin í Havnardali í 
nýtslu.

Tað vóru býráðslimirnir 
Edvard Lindenskov og Kjart­
an Mohr, sum skrúvaðu frá 
vatninum úr Havnardali, 
sum á fyrsta sinni rann til 

oman í býin.
Sosialurin skriv­

ar, at vatnmongdin 
hjá havnarborgar­
um fimmfaldað­
ist, nú brunnurin 
í Havnardali varð 
álitið í mun til 
brunnin undir Grá­
asteini.

Sambært Sos­
ialinum, so mettu 
menn, at neyðugt 
ikki fór at útbyggja 
vatngoymslurnar 
meira, fyrr enn um 
25.000 fólk búgva í 
Havn!

Javngamal við vatnið í Havn

Petur Skeel Jacobsen, veð­
urmaður hjá Miðlahúsi­
num, sigur at vit kunnu 
rokna við heglingi leygar­
dagin.

Næstu dagarnar verður 
sera lýtt í veðrinum, heilt 
upp í 17 stig.  Men leygar­
dagin verður kaldari, niður 
í 4 til 8 stig, og tá kunnu vit 
sum nevnt vænta hegling.

Nøkur dømi av netinum: Gev 
tíni boð upp á, hvønn tú hevði 
elskað at sæð framført á G! 
Norðurlond geva í rapportini 
síni boð upp á, hvussu tey í 
orkuhøpi verða CO2-neutral 
áðrenn 2050. Vit hava fingið 
seks ymisk boð upp á, hvør 
eigur at verða heiðrað/ur. 
Og ein politikari skrivar: Her 
eru nøkur boð upp á, hvat eg 
haldi skal til fyri at venda 
gongdini.

Her er uppboðssølumál 
komið inn í gerandismálið. 
Rætta orðið er “uppskot” ella 
onnur umskriving: Send okk­
um eitt uppskot um, hvønn 
tú helst vildi sæð framført 
á G! Norðurlond leggja í 
frágreiðingini fram ætlan 
um, hvussu tey í orkuhøpi 
verða CO2-neutral fyri 2050. 
Vit hava fingið seks ymisk 
uppskot um, hvør eigur at 
verða heiðrað/ur – ella seks 
ymisk fólk eru í uppskoti til 
heiðurin; og hetta er tað, ið 
eg haldi skal til fyri at venda 

gongdini. - ” Í bókini Orð og 
orðað eftir Svenning Tausen 
ber til at finna fleiri aðrar 
orðingar at seta í staðin fyri 
“boð”.

Orðið “boð” verður ovnýtt, 
og harumframt hevur tað 
skúgvað orðið “uppskot” til 
viks, men hesi orðini hava 
hvør sína merking. Helst er 
árinið eisini í hesum føri úr 
donskum. Eitt boð snýr seg 
annaðhvørt um at boða frá, 
at áleggja onkrum at gera 
eitthvørt ella at bjóða upp á 
eitthvørt t.d. á uppboði ella í 
sambandi við annað keyp. – 
Eitt uppskot er ein framløgd 
ætlan, t.d. uppskot um nýggja 
býarskipan, og tað ber til at 
leggja uppskot fyri tingið, 
at seta fram eitt uppskot, og 
onkur kann vera í uppskoti, 
t. d. hann er í uppskoti til for­
mann. Til ber eisini at skjóta 
okkurt upp, t.d. skotið verður 
upp at kanna møguleikarnar 
fyri at byggja lestraríbúðir í 
miðbýnum.

Boð - uppskot

Sjálvandi eigur landið at 
hugsa um føroyska framleiðslu

Málráð
frá Orðafragd

Marjun Arge Simonsen
málfrøðingur og cand.phil. í føroyskum

Væntar hegling um vikuskiftið


